
UCAPAN ENCIK ZAINUL ABIDIN RASHEED, SETIUSAHA PARLIMEN KANAN (EHWAL LUAR) DAN AP GRC
CHENG SAN DI PERADUAN BERCERITA DAN BERPIDATO SEMPENA BULAN BAHASA 1999, 

DI BALAI RAKYAT PUNGGOL EAST, BLK 458, HOUGANG AVE 10, PADA JAM 4 PTG SABTU 17 HB 
JULAI, 1999, ANJURAN JAWATANKUASA KEGIATAN MELAYU BALAI RAKYAT PUNGGOL EAST.

_________________________________________________

Tuan Pengerusi JK Kegiatan Melayu Balai Rakyat Punggol East, Encik Kamal Ahmad, para
pemimpin akar umbi Punggol  East, Tuan-Tuan dan Puan-Puan sekalian,

Terlebih dahulu izinkan saya mengucapkan setinggi-tinggi tahniah kepada pihak 
penganjur kerana berjaya menganjur peraduan ini di peringkat akar umbi. Tahniah dan 
ucapan  terima kasih ini juga saya tujukan kepada para peserta peraduan kerana telah
dapat bersama-sama menjayakan usaha murni ini. 

Dalam zaman serba canggih dan berlumba-lumba mencari kemajuan dan kemakmuran ini, 
lebih-lebih lagi di Singapura ini, di mana Bahasa Inggeris kini mendapat lebih 
tumpuan, bukan mudah untuk menganjur dan menjayakan projek-projek seperti ini.

Berkat ketabahan dan tekad Majlis Bahasa Singapura dan pertubuhan-pertubuhan akar 
umbi dan media massa Melayu, usaha-usaha bagi menjayakan kempen bulan bahasa dan 

persuratan Melayu, bukan sahaja mendapat tempat, malah disanjung tinggi. 

Izinkan saya di sini mengimbas kembali inti sepucuk surat yang tersiar di Berita 
Harian baru-baru ini. Penulisnya, pada pendapat saya,  bertujuan baik,   
mengingatkan masyarakat Melayu bahawa walaupun bahasa Melayu penting bagi masyarakat
kita, masyarakat Melayu tidak akan ke mana-mana tanpa berjaya sebagai sebuah 
masyarakat dari segi ekonomi, pendidikan, sains/teknologi dan kerjaya. Dan untuk 
mengecapi kejayaan di bidang-bidang itu, Bahasa Inggerislah yang menjadi penentunya.

Bukan mudah untuk seorang Melayu menampilkan isihatinya sedemikian rupa, lebih-lebih
lagi bila getaran Bulan Bahasa Melayu ini hangat terasa. Soal bahasa memang penuh 
emosi. Bagi sesetengah kaum dan masyarakat, soal bahasa, jika disalah erti dan tidak
ditangani dengan peka, boleh membawa kepada pertumpahan darah. 

Alhamdulillah, bagi masyarakat Melayu Singapura, soal bahasa kini ditangani dengan 
bijaksana dan penuh tanggungjawab. Emosi bahasa tidak dibenarkan meluap-luap tanpa 
rasa tanggungjawab. Malah, soal pembelajaran dan penggunaan bahasa dalam konteks 
negara berbilang bangsa dan bahasa Singapura ini telah dapat dihadapi dengan tenang 
lagi bermakna. Masing-masing bahasa mendapat tempat sesuai dengan keperluan dan 
kedudukannya. 

Memang benar, bahasa Inggeris kini mendapat tempat yang paling utama dan paling 
penting demi mengisi keperluan ekonomi dan hubungan antarabangsa Singapura. 
Globalisasi dan persaingan antarabangsa menuntut agar kita maju ke hadapan dengan 
sains dan teknologi dan ilmu teknologi maklumat yang rata-rata memerlukan bahasa 
Inggeris, jika kita ingin memanfaatkannya dengan rapi.  Lebih-lebih lagi, apabila 
kita menghadapi cabaran zaman KBE atau Ekonomi Berteraskan Ilmu, peranan bahasa 
Inggeris tidak boleh diambil mudah.

Namun, ini tidak pula bermakna kita harus mengambil sikap sambil lewa mengenai 
bahasa ibunda kita. 

Masyarakat Melayu tidak harus tersilap dalam perhitungannya apabila menghadapi soal 
penguasaan bahasa di Singapura.  Bahasa Inggeris penting. Cukup penting juga adalah 
penguasaan bahasa Melayu. 

Lebih ramai orang-orang Melayu berdwibahasa, lebih kuat kedudukan mereka. Peranan 
bahasa Melayu dalam rantau ini akan bertambah besar dan kuasa dwibahasa 
Inggeris-Melayu akan memberi mereka nilai-bertambah (value-added) yang 
menguntungkan. 

Bahasa Melayu juga akan cukup berperanan bagi menguatkan jatidiri masyarakat itu 
sendiri.  Masyarakat yang kuat dari segi ekonomi tetapi terumbang ambing dari segi 
identiti budayanya juga tidak akan stabil. 

Dalam konteks ini, masyarakat harus berterima kasih dan sanjung usaha-usaha seperti 
Bulan Bahasa dan Persuratan ini demi jatidiri dan identiti bangsa. Ini juga cukup 

Page 2



zar19990717m
penting dalam konteks kita menjayakan konsep berbilang-bangsa (multiracialism) 
Singapura kita. 

Masyarakat harus terus sokong segala usaha yang dapat menguatkan jatidirinya.   Baik
bahasa atau budaya, ia  adalah warisan yang perlu dijaga dan dibajai dari semasa ke 
semasa.

Berhubung dengan soal warisan ini, Masyarakat Melayu harus sokong usaha-usaha  
Yayasan Warisan Melayu untuk memulih dan menghidupkan semula warisan Melayu 
Singapura melalui projek Taman Warisan Melayu.

Projek ini sangat penting bagi membuktikan bahawa masyarakat Melayu Singapura serius
bagi mengekal dan menggilap warisannya. Lebih-lebih lagi, warisan Melayu ini juga 
menjadi antara warisan sejarah penting Singapura amnya.

Lembaga Pengarah Yayasan Warisan Melayu kini dalam proses awal bagi menyediakan 
pelan bertindaknya. Apabila siap kelak, ia akan dikemukakan kepada khalayak ramai 
agar diterima sebagai sebuah  projek masyarakat.

Sokongan ramai adalah penting untuk menjayakan projek sebesar dan sepenting ini. 
Saya yakin masyarakat Melayu akan bersama-sama Yayasan Warisan Melayu untuk 
menjayakan projek agung kita ini. Usaha untuk mengekal dan memperkayakan warisan 
adalah tanggungjawab kita bersama. 

Selamat maju jaya. Bahasa jiwa bangsa. .

